                             
   ЧАЛКАК АВЫЛЫНЫҢ ҮТКӘНЕ ҺӘМ БҮГЕНГЕСЕ

 КЕРЕШ
                                                                      Хакыйкать — ачы, ялган — татлы.
                                                                                              Татар халык мәкале

     Тарих!  Биш  кенә хәрефле сүз булса да, үз  эченә меңнәрчә-миллионнарча еллар,  күпме гасырлар сыйдырган.  Гомер итү башланганнан бүгенге көнгә кадәр күпме сулар аккан, күпме буыннар алышынган.  Галимнәр һаман да тарихыбызны тикшереп торалар,  ләкин ил тарихында байтак нәрсә безнең өчен әлегә сер булып кала бирә.
     Борынгы бабаларыбыз бик белеп әйткәннәр: үзебезнең үткәнебезне, килеп чыгышыбызны, тарихыбызны яхшылап белми, өйрәнми торып, без тыныч кына киләчәгебезгә атлап керә алмыйбыз. Тарих бит ул олы диңгез кебек вак-вак тамчылардан җыела, шул "тамчылар” ярдәмендә безнең үткәнебез, бүгенгебез һәм киләчәгебез формалаша. Ләкин кызганыч барлык фактлар да теркәлеп бара алмый, кайбер вакыйгалар, язылып бармау сәбәпле, вакытлар узу белән онытыла, хәтердән җуела. Шуның нәтиҗәсендә тарихыбызга зыян килә, аның бер чите кителә.
     Әйе, без дә олуг тарихыбыздан килгән хакыйкатьне, чынбарлыкны, дөреслекне белергә омтылырга, эзләнергә тиешбез. Мәктәптә эшләп килә торган "Туган як тарихы” музеенда авылыбыз тарихына багышланган шактый күп экспонат тупланган. 
          Шулай ук музейда авылның килеп чыгышына багышланган истәлекләр дә җыелып килә. Аеруча шул чыганаклар минем игътибарымны җәлеп иттеләр. Авылыма нигез салынуның төгәл вакыты күпме? Нигез салучылар кемнәр булган?  Атамасы каян килеп чыккан? 
     Әлеге сорауларга җавап табарга теләп өстәмә чыганаклар эзләдем, тарихчыларның хезмәтләренә мөрәҗәгать иттем.



Мин-Нигәмәтҗанов Илнар булам.Борай районының Чалкак авылында яшим.
Минем эшемнең темасы: «Чалкак авылының үткәне һәм бүгенгесе».Тема бик актуаль.Элек безнең ата-бабалар : «Һәр кеше үзенең авылының,халкының тарихын белергә тиеш»,-дигән һәм үз балаларыннан шушы кагидәне үтәүне таләп итә.Соңгы елларда үз тарихын өйрәнергә теләүчеләр күп,ләкин алдагы елларда тарихны өйрәнеп,саклап бармау бүгенге көндә эзләнүчеләр өчен авырлык тудыра.
     Минем авылымның тарихы да борынгы буатлардан башлана.Шушы тарихны өйрәнү-эзләнү эшемнең максаты булып тора.Үзеңнең туып үскән җиреңнең үткәнен өйрәнеү-бик кызыклы,файдалы,кирәкле эш.Максатыма ирешер өчен түбәндәге бурычны үтәдем:авыл тарихы буенча фактларны табу һәм системалаштыру.
Эзләнү объекты:борынгыдан алып бүгенге көнгә тиклемге тарих.
Эзләнү предметы:тарих битләрендә Чалкак авылы.
Эзләнү эшемнең методлары:
-Библиография белән эшләү.Эшне башкарганда крайны өйрәнү материаллары ,архив документлары кулланылды.
-Әңгәмә.Материал туплаганда олылар ,авыл кешеләре белән сөйләшү булды.
-Эзләнү.Материалларны(төрле мәглүматлар,фотосурәтләр,архив документлары)әтием һәм әнием,туганнарым ярдәмендә җыю һәм өйрәнү.
-Анализлау.Эзләнү нигезендә Чалкак халкының яшәү урыны,рәвеше турында  нәтиҗә    ясалды.
  Эзләнү эше берничә этаптан торды:
1.Тема буенча әдәбият өйрәнү.
2.Тема буенча материаллар җыю.
3.Аксакаллар,авыл кешеләре белән әңгәмә үткәрү.
4.Эзләнү эше буенча папка булдыру
5.Презентация төзү.

1. Тарих чылбыры буйлап
Моннан 300 еллар элек Шулия елгасы яры буенда үзенең
 Гаиләсе белән Чалкак исемле бер карт килеп утырган.Бу картның нәселеннән  өч кеше бер –берсеннән ерак булып аерым-аерым утырганнар.Монда бер помещик була.Ул бик күп җир били.Хәзерге Покровка,Успеновка,Абзай,Силасау,Чалкак җирләре аның аның биләмәләре булалар.Шушу помещик бу картны шушы якка  үзенең «доверенное лицо» сы итеп жибәрә.Бу урыннар бик уңайлы(беренчедә-елга буе,икенчедән-якшы уңдырышлы җирләр,өченчедән- урман)булганлыктан Чалкак тиз рәвештә үсеп китә.
    Чалкак авыл халкы арасында Чалкакның килеп чыгуы турында дүрт төрле уй йөри.Беренчесе-без әйтеп киткән.Икенчесе-Идел буеннан ике карт килгән.Аларның берсенең исеме Чалкуар,икенчесенеке Каким булган.Болар җиңешә башлаганнар.Минем исемемне кушабыз ди берсе,берсе үзенекен.Шунан соң берсенең дә исемен өскә чыгара алмагач,ике исеменең дә беренче ижекләрен генә алганнар һәм Чалкак.Өченчесе- бөтен авыл халкы белә торган каз сую мәсьәләсе.Дүртенчесе-шушы жирләрдә бөтенләй ялгызлыкта Чал карт яшәгән.Шунлыктан Чалкак килеп чыккан.Шулиягә Кулакяз койган урынга бер карт килеп утырган.Ул сигез әтәч суеп өй күтәргән,һәм шуннан соң Чалкакның көньягы Әтәч як .яки әтәч урам дип атала башлаган «Бу әтәч як моннан 200 еллар элек барлыкка килгән»,-дип сөйлиләр,ләкин бу дөресме,түгелме без моны тулысынча раслый алмадык.
Ә.З.Әсфәндияровның «Башкорт авыллырының  тарихы» китабында күренүенчә Чалкак авыл халкы Елан ыруына карый.Ә еланнар иң борынгы төрки кабиләләрнең берсе.Алар беренче мең елның икенче яртысында ук кыпчаклар белән бергә яшәгән.Елан ыруы үз вакытында Башкорстанның рус дәүләтенә кушылу хәрәкәтенә турыдан-туры катнаша. XVIII гасырның беренче яртысында ук уртак тормышта яши,жир эшкәртү белән шөгыльләнә.Жир башкортлар арасында шул вакытта ук бүленеп алына.[2.028 бит].
Чалкак авылы 17 гасырның башыннан ук билгеле була.1732 елның 1 июлендә төзелгән документ буенча ,Чалкак башкорт Сөләймәннән башланган икән.
  Ә инде  «Риваятьләр һәм легендалар» китабында «Бадрак»риваятендә бәян ителгән мәгълүматләргә караганда Чалкак авылы 500 ел элек аякка баскан.Чалкак авылы турында күберәк материал тупларга, хәзерге вакытты лаеклы ялда булган ,тарих укытучысы Фавиль Гайнулла улы Башкортстан Республикасының архивына юнәлә.Нәтижәсе куанычлы-авылның нәсел агачлары 12 нче буынга кадәр үсеп китә.
  Елан ыруы башкортларының төп тамгалары:
II - ике кабырга
Х - әүернә
Т – чүкеч
1917 елның җәендә Русиядә авыл хуҗалыгын исәпкә алу үткәрелә.Чалкак авылында  2024  башкорт, 292 типтәр,39 рус булган.Кемнәр соң ул типтәрләр? Типтәрләр-төрле тарихи сәбәпләр аркасында читтән күчеп килеп утырган этник төркем. [3.61-61  бит].
    1750 елдан соң Шулиянең сул ягына Казаннан бер татар карты килеп утырган.Болар башта 3-4 нәсел генә булалар.Алар утырган урам Татар як дип,ә уң ягына утырган урамнар куян,югары оч,түбән оч,әтәч як ,башкорт як дип атала.
  Чалкакта 5 мәчет була.Һәр мәчеттә бер мулла һәм бер мәзин булган.Бер дини мәктәп һәм мәдрәсә булган.Бу вакытта авылда житәкче рольне авыл старостасы һәм аның писаре алып торган.Авыл старостасы райондагы земский начальникка буйсынган ,әземский начальник үзе волисполкомка буйсынган.Волость белән старшина җитәкче иткән.Старшинаның писаре була.
   Чалкакка якын гына жирдән 18-18елларда аклар белән кызыллар сугышы үтеп киткән.Совет власте 1921 елда төзелгән.
 Беренче мәктәп изба-читальня урынында урнашкан була.Беренче укытучы Солтанов исемле кеше булган.
 1921 елда июнь аенда Чалкакта бик зур пожар булган.Пожар көтелмәгәндә килеп чыккан.Анда 200 дән артык өй янган.Шуннан соң ул бик кечерәеп калган.
  1922-1923  елларда беренче НСШ салына.1929 елда больница ачыла.Бувакытта бик белемле врач Пинегин эшли.
  Авылда беренче коллектив хуҗалыгы 1929 елда төзелә,аңа «Актив» исеме бирелә.Монда 17 хуҗалык керә.1932  елда колхозларны берләштереп «Трактор» исеме бирелә.1943 елда «Трактор»һәм «Кызыл таң» колхозына бүленә.1950 елда бу колхозларны берләштереп «Кызыл таң»исеме бирелә.

Мәктәп тарихы
  Авылда яңача мәктәп ничәнче елларда ачылгандыр,төгәл генә билгеле түгел.Әмма архив материалларыннан күренүенчә,Чалкакта мәктәп реворлюциягә кадәр 1899-1903 елларда Казаннан килгән Сәйдәшев Мифтахетдин Хисаметдин улы авылда балалар укыта.Мәктәп бу чорда башлангыч училище дип аталган.Монда русча һәм татарча укытылган.Һәм Чалкак авылында яңадан  мәктәп  1919 елларда ачыла.Бу елларда мәктәптә 1,2,3  нче класслар гына була,ә инде 1930 елда мәктәптә 4 нче класс ачыла.Буелларда Вәлиева Мәрзиә Һадый кызы укыта.1932 елда җиде еллык,ә 1937 елда урта мәктәп ачыла.
                    Чалкак мәктәбенең директорлары
1919 ел - Вәлиева Мәрзиә Һадый кызы;
1919 ел –Максүтов Гәйдәни;
1920 ел –Моратов Ситдыйк;
1930-1941  еллар-Максүтов Әгъләм Галихан улы;
1941-1948  еллар –Черказова  Сөмбел  Солтан кызы;
1948-1953  еллар- Вахитов Риза Фазыл улы;
1953-1963 еллар – Әхиәров Камил Шәехморза улы;
1963-1972 еллар –Яхин Рифкат Шакир улы;
1972-1974 еллар – Низамов Фәүзи Вәли улы;
1974-1975 еллар – Габдуллин Рәвис Гафи улы;
1975-1978 еллар- Камалтдинов Камил Карам улы;
1978-1981 еллар – Вахитов Рәиф Малик улы;
1981-2015 еллар- Гатауллин Динар Фатих улы;
2015 елдан- Азнабаев Марат Миндибай улы.


Солтан Габәшинең якты эзләре.
      Чалкак мәктәбе үзенең укучылары белән генә данлы түгел,ә укыткан һәм эшләгән укытучылары белән дә.Билгеле укытучыларның берсе ,мәсәлән, «Эшче», «Сания» операларының авторы ,композитор Солтан Габәши.
С. Габәшине безнең авылыбызның өлкән буын кешеләре барсы да белә, ихтирам итә, аның музыкасын таныйлар, яратып тыңлыйлар. Чөнки бу бөек кешенең тормышы , ижаты белән авылыбыз тарихы бәйләнгән. Без авылдашлар , моның белән чиксез горурланабыз.


Габәшинең бөтен гомере намус белән, сафлык белән сөйгән халкының күз алдында үтте. Кабатланмас якты талант, сөйкемле композитор халык йөрәгендә яши. Чөнки ул ижат иткән көйләр үлемсез. Компорзиторны ярату, сагыну хисе халык күңелендә һәрдаим.

            Бу Шопен да, Бетховен да түгел, 
            Шулар заты, шулар кардәше.
            Бу-татарның жир, табигать биргән
            Кабатланмас мәшһүр Габәшие. 
 Шулай ук Чалкак мәктәбендә язучы Файык Мөхәмәтҗанов һәм  Советлар Союзы герое Таҗетдин Гиләҗетдинов укыган.Күренекле язучы Рафига Усманова күп еллар мәктәптә эшләгән.  Татарстанның популяр җырчысы Гөлнара Тимерҗанова Чалкак авылында туып үскән.  

Авылның топонимикасы

Чалкак авылы зур булганлыктан,ул очларга һәм урамнарга бүленә.Мәсәлән,Әтәч як,Куян як,Югары оч,Урталык һәм Типтәр як.
Авылның рельефына килгәндә,ул түбән урынга  урнашкан.Аның тирә-ягы тигезлектәрдән тора.Ләкин ул тигезлекләр  төрле чокырлар һәм ерымнар белән бүленгән.Мәсәлән,Мулла түбәсе,Тирән чокыр,Бурсык чокыры,Теләнче чокыры,Низаметдин тарлавыгы,Әңгелде басуы,Алты карагай чокыры һ.б..Чалкак авылы табигате шулай ук чишмә-суларга да бай.

Сания чишмәсе.
Сания исемле кызны үги анасы чишмәгә этеп төшерә.Шулай итеп.Куян якның иң сылу кызы озак яши алмый,яшь кенә килеш дөнья рәхәтен күрә алмыйча үлә.Бу вакыйгадан соң чишмәне авыл халкы Сания чишмәсе дип йөртә башлаган.
Салкын чишмә
Салкын чишмә Татар якның Шулия елгасы янында.Чишмә суы салкын,шуңа күрә аны «Салкын чишмә»дип атаган халык.Аның суы йомшак,кыш көннәрендә туңмый.
Фәнзил чишмәсе
Фәнзил чишмәсе Татар якның төньягында урнашкан.Бу чишмәне Гөлкамал әбинең улы Фәнзил беренче булып чокыган.Шуңа күрә аны Фәнзил чишмәсе дип атаганнар.
Фазетдин чишмәсе
 Фазетдин чишмәсе авылның көньяк-көнчыгышында ,Каудыяз елгасының башында,Яңа Бикмәт авылы ягында урнашкан.Бу чишмәне Фазетдин чокыган.
Завод чишмәсе
   Моннан 40 еллар элек колхозның кирпич заводы булган.Шул вакытта казылган,мул сулы чишмә Куян як халкының эчә торган суы булып тора.Завод ягында гына булгач бу чишмәне завод чишмәсе дип атаганнар.
Фикъкый чишмәсе
   Бу чишмә авылга керә торган олы юлның уң ягында.Аны Фикъкый исемле бабай чокыган һәм чишмәгә халык аның исемен биргән.
Чалкак авылының бүгенгесе
 Минем туган авылым табигатьнең бик матур җирендә урнашкан.Авылыбыз елдан-ел үзгәрә,матурлана.Матур итеп төзелгән йортлар,каралты –куралар,капка –коймалар.
Авылда мәчет, урман хуҗалыгы,больница,урта мәктәп ,мәдәният йорты,балалар бакчасы,кибетләр бар.Барлык өйләргә дә зәңгәр  ягулык ,су,күп йортларга телефон кертелгән .Су буенда “Сания чишмәсе”,”Салкын чишмә”,”Фәнзил чишмәсе” дигән чишмәләр авылым халкын шифалы сулары белән сөендереп торалар.Бу чишмәләрне һәрвакыт чистартып ,төзәтеп торучы.Алар янында авыл халкы һәм кунаклар өчен күңелле бәйрәмнәр үткәрүче Фәвил абый чишмәләр турында болай дип әйтте:”Чишмәле авыл иң дәрәҗәле авыл булып санала бит ул.Аларның татлы суы җанга-тәнгә шифа бирә бит.Чишмәсе булмаган авылларның яме дә булмый инде ул.Әти-әниләрнең дә чишмәләрне кадерләп сакларга кушып калдырган сүзләре онытылмый”.Туган авылымда яшь гаиләләр дә күп кала.Димәк,авылның киләчәге бар дигән сүз .Авыл халкы гореф-гадәтләрне ,йолаларны саклап ,бер-берсенең кайгысын дә шатлыгын да уртаклашып яши. Безнең авылда һәрбер бәйрәм уңаеннан төрледән-төрле чаралар үткәрелеп тора.
 Безнең авыл гел чиста һәм пөхтә хәлдә.Урам юллары тигез,юл кырыйлап яшел үлән үскән,капка төпләре,җәй көннәрендә бар кешеләрнеә дә чиста итеп себерелгән,кыш көннәрендә киң итеп көрәлгән була.Безнең авыл халкының чүп-чарны теләсә кайда атып китү гадәте юк.Авыл җирлеге тарафыннан чүпләрне һәрдаим җыеп йөрү өчен машиналар куелган.Шулай ук су буйларын чистартып тору өчен өмәләр үткәрелә.Безнең авылда елның һәр фасылында да һава бик саф дип әйтә алабыз.Чөнки авылыбыз янында зур завод-фабрикалар юк.Әле урман янында да торабыз,шуңа күрә бездә һава бик әйбәт.Кыскасы,авылыбыз чиста булсын өчен барлык шартлар да үтәлә.
 Чалкак авылыбызның халкы йолаларга, гореф-гадәтләргә бик бай. Алар барысы да безнең әби-бабаларыбызның күңел сандыгын күрсәтә торган дәлилләр.  Нәрсә генә эшләсәләр дә, алар бер-берсенә таянганнар, эшне күмәкләшеп башкарганнар. Шул ук вакытта үз күңелләрен үзләре күргәннәр. Уен-көлке, җыр-бию белән авыр эштә җиңелрәк тоелган.
   Менә шулай, бүгенгесе көндә дә бу эшнең кирәклеген тоеп, «Әхирәтләр»клубында йөрүче өлкән кешеләр бергәләп эшлиләр . Милли бәйрәмнәребезне яңарту, гореф-гадәтләребезне, йолаларыбызны торгызу кебек эшләрне өлкәннәрдән түкми-чәчми кабул итеп алып, яшь буынны шул матур, күркәм традиция үрнәгендә тәрбияләргә тырышалар.



Гаиләм турында
Минем тамырларым да шушы Чалкак авылында.Нигәмәтжановларның мин 7 нче буыны.Нәселебез борын- борыннан  тырыш булган.Корт караганнар,игенчелек белән шөгыльләнгәннәр.Әлеге вакытта авылда картәтием һәм нәнәем яшиләр.Алар безгә  зур терәк.Әтием  Ришат -Чалкак авылы советы  биләмәсенең башлыгы,әнием Индира мәктәптә тәрбиә буенча директор урынбасары вазыйфасын башкара.Энем Рәзил өченче сыйныфта укый.Мин үзебезнең   нәселебез белән горурланам. Киләчәктә аңа тап төшермәм дип сүз бирәм.
 
Йомгаклау
     Авыллар, авыллар… Аларда безнең үткән тарихыбызның бер өлеше, халыкның моңы, кайгысы - шатлыгы, куанычлары һәм сагышы. Аларның берләре бик борынгы, икенчеләре шактый соң барлыкка килгән. Һәрберсенең үз үсеш тарихы, үз даирәсе, үз мохите, үзенең данлыклы кешеләре бар. Шуның өстенә авыллар милләтебезгә, халкыбызга җиң сызганып хезмәт итүче шәхесләр бирә торган изге урыннар.  Авыллар гөрләтеп яшәсә, милләт, халык яшәр, үсәр һәм көчәер.
     Сүземне йомгаклап, шуны әйтәсем килә: без үз Туган төбәгебез тарихын ныграк өйрәнәбез икән, аның киләчәге турында да тирәнрәк уйланырбыз дигән нигез бар. Үткәнебез турында мәгълүматлар табарга, тарихи фактларны ачарга һәркемнең кулыннан килә. Мәктәпләрдә Туган якны өйрәнү эшен тагын да киң җәелдерсәк, әлегә исән булган өлкән яшьтәге кешеләр белән очрашсак, аларның истәлекләрен һәм сөйләгәннәрен язып алсак, Туган ягыбыз безгә үзенең кабатланмас тарихы һәм матур үзенчәлекләре белән тагын да тирәнрәк ачылыр иде. Аны белү, тарихи истәлекләрне бергә туплау, саклау безгә тормышта үз урыныбызны табарга, Ватаныбызга файдалы булып үсәргә ярдәм итәр. Һәрбер яңа буынның язмышы үткән заман белән аерылгысыз бәйләнештә тора. Бүгенге материаль һәм рухи культурабызның, барлык казанышларыбыз һәм җиңүләребезнең чыганагы әнә шуннан килә

